
Shri Navadurgasvarupanusandhana Stuti

ಶ್ರೀ ನವದುರ್ಗಾಸ್ವರೂಪಾನುಸಂಧಾನಸ್ತುತಿಃ

ವಕ್ಷ್ಯೇಽಹಂ ನವ ದುರ್ಗಾಯಾಃ ಸ್ವರೂಪಾಣ್ಯಧುನಾ ಕ್ರಮಾತ್ .

ಪ್ರಥಮಾ ವನ ದುರ್ಗಾ ಸ್ಯಾತ್ ಶೂಲಿನ್ಯಾಖ್ಯಾ ದ್ವಿತೀಯಿಕಾ .. 1..

ತೃತೀಯಾ ಜಾತವೇದಾಸ್ತು ಶಾಂತಿದುರ್ಗಾ ಚತುರ್ಥಿಕಾ .

ಪಂಚಮೀ ಶಬರೀ ದುರ್ಗಾ ಜ್ವಲದ್ ದುರ್ಗಾ ಚ ಷಷ್ಠಿಕಾ .. 2..

ಸಪ್ತಮೀ ಲವಣಾಭಿಖ್ಯಾ ದೀಪದುರ್ಗಾ ತಥಾಽಷ್ಟಮೀ .

ನವಮೀ ಹ್ಯಾಸುರೀ ದುರ್ಗಾ ಪ್ರೋಕ್ತಾ ಏತಾ ನವಾಂಬಿಕಾಃ .. 3..
ಪುರಾ ಭಂಡಮಹಾಯುದ್ಧೇ ಲಲಿತಾಂಬಾಽಟ್ಟಹಾಸತಃ .
ಆವಿರ್ಭೂತಾ ಇಮಾ ದೇವ್ಯಃ ಮಧ್ವಾದ್ಯಸುರಭೀಕರಾಃ .. 4..
ಸ್ಮರಣಾದರ್ಚನಾತ್ತಾಸಾಂ ಜಪಾತ್ ದುರ್ಗಾಣಿ ಮಾನವಾಃ .
ತರಂತಿ ತರಸಾ ನಾನ್ಯೋ ಹ್ಯುಪಾಯೋಽಸ್ತಿ ಕಲೌ ಯುಗೇ .. 5..

ದುಃಖೇನ ಶತ್ರುಭಿರ್ಗಂತುಮಶಕ್ಯತ್ವಾತ್ಯತೋಽಮ್ಬಿಕಾ .

ದುರ್ಗೇತಿ ಕಥಿತಾ ಶಂಭುಂ ಸಮರೋದ್ಯುಕ್ತಮಾಶ್ರಿತಾ .. 6..

ದುರ್ಗಾತ್ ಸಂತ್ರಾಯತೇ ಯಸ್ಮಾತ್ ದೇವೀ ದುರ್ಗೇತಿ ಕಥ್ಯತೇ .

ಪ್ರಪದ್ಯೇ ಶರಣಂ ದೇವಿ ಚೇತ್ಯಾಹಾಥರ್ವಣೀ ಶ್ರುತಿಃ .. 7..
ಆಕ್ರೀಡಾಯಾಂ ಭವಾನೀ ಸಾ ಶಂಭೋಃ ಕೋಪೇ ತು ಕಾಳಿಕಾ .

ಜಗತಾಂ ಪಾಲನೇ ವಿಷ್ಣುಃ ಯುದ್ಧೇ ದುರ್ಗಾ ಶಿವಪ್ರಿಯಾ .. 8..

ಸಮಷ್ಟಿ ವ್ಯಷ್ಟಿ ಭೇದೇನ ದ್ವಿಧಾ ತನ್ಮೂರ್ತಿರೀರಿತಾ .

ಸಮಷ್ಟಿರೇವ ಸರ್ವತ್ರ ಪೂಜ್ಯತೇ ಹಿ ದ್ವಿಜಾತಿಭಿಃ .. 9..
ವಿಖ್ಯಾತಾ ಸರ್ವದಾ ದುರ್ಗಾ ಮಹಿಷಾಸುರಮರ್ದಿನೀ .

ಸಮಷ್ಟಿರೂಪಿಣೀ ದೇವೀ ನವದುರ್ಗಾತ್ಮಿಕಾ ಶಿವಾ .. 10..

ವಿಂಧ್ಯದರ್ಪವಿನಾಶಾರ್ಥಮಗಸ್ತ್ಯೇನ ವನೇ ಪುರಾ .

ಯಾ ದುರ್ಗಾ ಪೂಜಿತಾ ತಸ್ಮಾತ್ ವನದುರ್ಗೇತಿ ಕೀರ್ತಿತಾ .. 11..

ತ್ರಿಪುರಾಣಾಂ ಮಹಾಯುದ್ಧೇ ವಹಂತೀ ಶೂಲಮಾಯುಧಂ .

ಶಂಭೋಃ ವಾಮಗತಾ ದುರ್ಗಾ ತಸ್ಮಾತ್ ಸಾ ಶೂಲಿನೀ ಮತಾ .. 12..

ಜಾತವೇದಃ ಸ್ವರೂಪಾ ಯಾ ಗಂಗಾಂ ನಯತಿ ಶಾಂಭವಂ .

ವೀರ್ಯಂ ತಸ್ಮಾತ್ ಜಾತವೇದೋದುರ್ಗೇತಿ ಪ್ರಥಿತಾ ಭುವಿ .. 13..

